
Talba
MINUTI

IL-Minuti tal-Laqgħa Nru. 0075 li saret nhar l-Erbgħa 15 ta’ Frar 2006 kienu konfermati.  

PREŻENTAZZJONI TA’ KARTI

THE CHAIRMAN (Onor Jason Azzopardi): Nippreżenta lill-Kumitat għaxar riżoluzzjonijiet indikati hawn taħt li ġew adottati mill-Parlament Ewropew bejn is-17 u d-19 ta’ Jannar, 2006: 
European Parliament legislative resolution on the proposal for a Council decision on the conclusion of a Protocol to the Framework Agreement for Trade and Cooperation between the European Community and its Member States, on the one hand, and the Republic of Korea, on the other hand, to take account of the accession of the Czech Republic, the Republic of Estonia, the Republic of Cyprus, the Republic of Latvia, the Republic of Lithuania, the Republic of Hungary, the Republic of Malta, the Republic of Poland, the Republic of Slovenia and the Slovak Republic to the European Union (10966/2005 – COM(2005)0281 – C6-0303/2005 – 2005/0121 (CNS) – P6_TA-PROV(2006)0002 adottata fis-17 ta’ Jannar 2006;
European Parliament resolution on strategies to prevent the trafficking of women and children who are vulnerable to sexual exploitation (2004/2216(INI) – P6_TA-PROV(2006)0005 adottata fis-17 ta’ Jannar 2006;
European Parliament declaration on child helplines in Europe – P6_TA-PROV(2006)0009 adottata fis-17 ta’ Jannar 2006;
European Parliament resolution on climate change – P6_TA-PROV(2006)0019 adottata fit-18 ta’ Jannar 2006;
European Parliament resolution on the period of reflection: the structure, subjects and context for an assessment of the debate on the European Union (2005/2146(INI) – P6_TA-PROV(2006)0027 adottata fid-19 ta’ Jannar 2006;
European Parliament resolution on disability and development – P6_TA-PROV(2006)0033 adottata fid-19 ta’ Jannar 2006;
European Parliament resolution on implementing the European Charter for Small Enterprises (2005/2123(INI) – P6_TA-PROV(2006)0022 adottata fid-19 ta’ Jannar 2006;
European Parliament resolution on the future of the Lisbon Strategy from the point of view of the gender perspectives (2004/2219(INI) – P6_TA-PROV(2006)0029 adottata fid-19 ta’ Jannar 2006;
European Parliament resolution on Chechnya after the election and civil society in Russia) – P6_TA-PROV(2006)0029 adottata fid-19 ta’ Jannar 2006; u
European Parliament resolution on the amendments to be made to the European Parliament’s Rules of Procedure relating to standards for the conduct of Members of the European Parliament (2005/2075(REG) – P6_TA-PROV(2006)0021 adottata fid-19 ta’ Jannar 2006.
PREŻENTAZZJONI MILL-ONOR. TONIO BORG, VIĊI PRIM MINISTRU U MINISTRU TAL-ĠUSTIZZJA U L-INTERN, DWAR LAQGĦA TAL-KUNSILL TAL-MINISTRI
THE CHAIRMAN: Nibda biex nirringrazzja lill-Viċi Prim Ministru u Ministru tal-Ġustizzja u l-Intern li se jagħmlilna preżentazzjoni dwar laqgħa tal-Kunsill tal-Ministri li attenda riċentement u li kellha sinifikat partikolari għal pajjiżna.  
ONOR. TONIO BORG (Viċi Prim Ministru u Ministru tal-Ġustizzja u l-Intern):  Mr Chairman, kif nagħmel is-soltu jiena attendejt għall-Kunsill tal-Ministri tal-Ġustizzja u l-Intern li sar fil-21 ta’ Frar 2006.  Kellna aġenda twila għal ġurnata waħda u allura kollox kien ristrett ħafna.  
Qabel ma ngħaddi għall-immigrazzjoni rregolari, li huwa suġġett ta’ ċertu interess għalina, nixtieq ngħid li kien hemm diversi items fuq l-aġenda, inkluż l-attakki li qed isiru fid-dinja Iżlamika fuq proprjeta’ ta’ pajjiżi tal-Punent. F’dan ir-rigward kien hemm rapport mill-ambaxxatur Daniż għall-Unjoni Ewropea u d-diskussjoni dwaru kienet waħda ġenerali li bażikament sostniet il-pożizzjoni konġunta ta’ Kofi Annan, għan-nom  ta’ l-United Nations, ta’ Javier Solana, għan-nom ta’ l-Unjoni Ewropea, kif ukoll tas-Segretarju tal-Konferenza Iżlamika fejn dawn ikkundannaw kemm lil min ma jużax bil-prudenza d-dritt li għandu ta’ l-espressjoni billi joffendi s-sentimenti reliġjużi ta’ ħaddieħor kif ukoll ir-reazzjoni bla rażan u bla raġuni ta’ estremisti bl-attakki tagħhom fuq il-ħajja tan-nies u fuq il-proprjeta’.  
Kien hemm ukoll diskussjoni dwar direttiva dwar kumpanniji li huma internet providers kif ukoll operaturi fil-qasam tal-komunikazzjoni dwar obbligi li se jiġu introdotti fl-Ewropa kollha dwar iż-żamma tad-data li jkollhom.  Jiġifieri, jekk jiena nagħmel telefonata bil-mobile, anke jekk ma jkunx hemm risposta min-naħa l-oħra, dawn ikollhom ċertu żmien li jivvarja minn sitt xhur sa sentjen, skond it-tip ta’ informazzjoni li tkun, li dawn iridu jżommuha f’każ li l-law enforcement agencies, partikolarment il-pulizija u s-servizz tas-sigurta’, ikunu jridu dik l-informazzjoni bis-saħħa tal-liġijiet tal-pajjiż - mhux b’abbuż - biex jiġġieldu l-kriminalita’ organizzata u t-terroriżmu.  Dan għaliex huwa fatt li l-pulizija Ngliża kien irnexxielha ssolvi r-reati terroristiċi li saru fis-7 u fil-21 ta’ Lulju f’Londra bis-saħħa tal-fatt li nżammet din id-data.  Pero’ mhux biżżejjed li din id-data tkun miżmuma fl-Ingilterra biss għax jista’ jkun li l-pulizija Ngliża jkollha bżonn informazzjoni minn servizz ta’ sigurta’ ta’ pajjiż ieħor u allura kienu l-Ingliżi li mbuttaw ħafna biex issir din id-direttiva.  Għalkemm kien hemm ċerta reżistenza minn xi kumpanniji jidher li t-triq hija mwittija biex din id-direttiva tiġi adottata. F’Malta ma jidhirx li din id-direttiva għandu jkollha xi effett għax jien informat li ħafna mill-kumpanniji diġa’ qed jżommu din id-data għaż-żmien indikat mid-direttiva.  
Mil-lat ta’ ġustizzja kien hemm proposta interessanti ħafna dwar direttiva ġdida għal proper law of tort jiġifieri li fl-Ewropa jkun hemm regoli armonizzati dwar x’liġi tapplika meta jkun hemm danni kaġunati minn inċident li jkun fih element internazzjonali.  Dak li ngħidulu tort jikkonċerna liema liġi se tapplika f’każ ta’ kumpannija reġistrata f’Malta imma li topera fi Spanja tikkaġuna ħsara fi Spanja jew xi ħadd Malti jikkaġuna danni f’pajjiż ieħor liema danni ma joħorġux minn kuntratt imma minn attivita’ bħal negliġenza jew raġuni oħra.  Għaliex dan huwa importanti għalina?  Fis-sessjoni plenarja bħalissa qegħdin niddiskutu l-proper law of contract jiġiiferi dwar liema liġi se tapplika meta jkollok kuntratt li fih għandu element barrani jew li jinvolvi tlieta jew erba’ pajjiżi f’salt.   Per eżempju, liema liġi se tapplika f’każ li kumpannija f’Malta għamlet kuntratt Sweden biex tibni triq x’imkien ieħor.  Se tapplika l-liġi ta’ Sweden, ta’ Malta jew tal-pajjiż l-ieħor fejn se ssir din it-triq?  Dan huwa suġġett komplikat ħafna.  Ma ninsewx li f’Malta m’għandniex kodiċi dwar id-dritt internazzjonali privat, jiġifieri l-private international law jew il-conflict of laws.  F’Malta dan m’għandniex u allura nistrieħu fuq il-ġurisprudenza tal-qrati Ingliżi.  Fil-fatt aħna għandna f’xi leġislazzjoni ‘l hawn u ‘l hemm liema liġi għandek tapplika.  Per eżempju, il-liġi tagħna taż-żwieġ tgħidlek li għar-rigward tal-formalita’ tħares lejn il-liġi tal-post fejn jiġi ċelebrat iż-żwieġ, jiġifieri jekk inti se tiżżewweġ f’Malta tapplika l-liġi ta’ Malta u allura jridu jsiru t-tnidijiet anke jekk se tiżżewweġ bir-rit musulman pero’ biex ixxolji dak iż-żwieġ tapplika l-liġi tad-domiċilju tal-partijiet.  Bħalissa fil-Parlament qegħdin niddiskutu the proper law of contract.  F’din id-direttiva ġdida ta’ l-Unjoni Ewropea se jkun hemm regoli ġodda armonizzati dwar il-proper law of tort li kważi kważi qed jimlielna l-vojt li għandna.  Dan għaliex waqt li qabel kellna regoli sparpaljati jew saħansitra konna niddependu fuq pajjiż ieħor issa se jkollna leġislazzjoni Ewropea li bil-mod il-mod se tibni korp ta’ regoli dwar id-dritt internazzjonali privat jew il-conflict of laws f’Malta.  
Il-Kummissarju Frattini għamel komunikazzjoni għar-rigward l-immigrazzjoni regolari u irregolari li kienet ibbażata fuq tliet punti.  
L-ewwel punt kien dwar il-ħtieġa li issa ngħaddu għat-tieni fażi għar-rigward tar-regoli tal-pajjiżi Ewropej dwar l-asylum u r-refugee status.  S’issa ħarġu żewġ direttivi dwar il-minimum standards dwar meta għandek taċċetta u m’għandekx taċċetta status ta’ refuġjat u dwar il-minimum standards ta’ proċedura bħal, per eżempju, li jkollok dritt ta’ appell.  Jiġifieri fl-Ewropa kollha issa mhux pajjiż għandu dritt ta’ appell u pajjiż ieħor m’għandux dritt ta’ appell imma kulħadd bħala minimum irid ikollu d-dritt ta’ appell.  
It-tieni fażi huwa li kulħadd ikollu proċedura waħda mhux biss bħala minimum imma f’kollox.  Għaliex din hija importanti għalina?   Dan għaliex sakemm ikollna sistemi differenti ta’ kif tipproċessa applikazzjoni se jkun ħafna iktar diffiċli biex isir il-burden sharing għax dak li jkun jgħidlek: kif nista’ noħodlok ir-refuġjati meta inti għandek sistema differenti minn tiegħi?  Hija importanti li naslu biex ikollna s-single procedure għax bis-saħħa ta’ dan wieħed jista’ jgħid li r-refuġjati u dawk li għandhom il-humanitarian protection għandhom ikollhom il-liberta’ tal-moviment fl-Ewropa  stess.  Din lilna tgħina ħafna pero’ ma nistgħux naslu jekk ma jkollniex proċedura waħda komuni għall-istati membri.  Din se tkun diffiċli peress li kulħadd ikun irid iżomm il-proċedura tiegħu pero’ xi snin ilu l-Kunsill Ewropew diġa’ kien iddeċieda li għandna naslu għal din il-fażi wkoll.  
Ħaġa oħra li tinteressana ħafna hija li jkun hemm aktar koperazzjoni bejn l-istati membri biex tinħoloq lista komuni ta’ safe countries of origin jiġifieri li l-25 pajjiż membru jiftehmu li jekk, per eżempju, jiġi xi ħadd minn Benin jew mill-Ghana l-preżunzjoni tkun li dan m’huwiex refuġjat.  Dan bħalma jgħodd għal min jiġi mill-Awstralja jew minn xi pajjiż ieħor fejn hemm id-demokrazija u r-rispett lejn id-drittijiet fundamentali tal-bniedem li huma meqjusa bħala a safe country of origin.  F’dan il-każ allura tkun tista’ tuża l-fast track biex fl-iqsar żmien possibbli taqtagħlu l-kawża tiegħu bħala waħda nfondata.  Bħala ministri ilna naħdmu ħafna sabiex issir lista ta’ pajjiżi li tkun komuni għall-pajjiżi kollha ta’ l-Unjoni Ewropea u biex din issir irid ikun hemm koperazzjoni fil-ġbir u l-analiżi ta’ l-informazzjoni miġbura u li din tinżamm aġġornata peress li pajjiż li huma ikkonsidrat safe illum jista’ jsir unsafe u viċi versa għax jinbidlu ċ-ċirkostanzi.  Jidher li f’dan il-qasam sar xi progress pero’ s’issa għadna fis-sitwazzjoni li kulħadd għandu l-lista tiegħu.
Biex nuża l-istess kliem li uża l-Kummissarju Frattini, l-aħbar l-oħra f’dan il-kontest hija l-assistenza lill-pajjiżi li huma taħt pressjoni.  Jidher li t-talba ta’ Malta għal ħolqien ta’ Fond ta’ Emerġenza ġiet approvata mill-Kummissjoni.   Jiena nsistejt ħafna li dawn il-fondi jkunu għad-dispożizzjoni ta’ Malta qabel is-sajf li ġej minħabba l-urġenza tal-problema kif ukoll biex dawn il-fondi għandhom imorru għal kura medika u għall-affarijiet bażiċi oħra aktar milli għall-affarijiet oħra bħal konvenji, studji u kummissjonijiet..  Dan l-Emergency Fund se jkun parti mill-European Refugee Fund u li se jiġri huwa li l-Kummissarju Frattini se jieħu madwar 20 miljun Euro għal Malta u għal pajjiżi oħra li huma taħt pressjoni.  
Fil-Kunsill informali ta’ Vienna li sar f’Jannar 2005 ġiet diskussa l-proposta li jinħolqu rapid response teams biex jgħinu lil dawn il-pajjiżi li jinsabu taħt pressjoni bħal Malta, l-Italja, Spanja u Ċipru.  Dan ifisser li meta jkollok influss qawwi jibagħtulek nies biex jgħinuk fil-profiling tagħhom u sabiex tidentifika n-nazzjonalita’ tagħhom li m’hijiex xi ħaġa faċli.  Per eżempju, jekk nieħdu s-Sudaniżi ħafna minnhom huma abbażi ta’ tribu’ liema tribu’ m’għandux fruntiera bejn iċ-Chad, is-Sudan u l-Etjopja u allura tajjeb li jkollna nies biex jgħinuna nagħmlu kemm l-intervisti u anke biex nistabbilixxu n-nazzjonalita’ tagħhom.  Dan għaliex l-ebda pajjiż m’hu se jaċċetta lura n-nies jekk ma jkunx ċert li dwak in-nies huma tiegħu.  

Fil-qosor dawk kienu l-punti ewlenin għar-rigward l-immigrazzjoni rregolari.  Aħna qed nagħfsu ħafna biex nibbenefikaw minn dan il-Fond ta’ Emerġenza li huwa over and above il-programmi l-oħra kollha.   Aħna applikajna taħt kull fond li hemm kemm għal għajnuna bħala Malta waħedha kif ukoll għal għajnuna flimkien ma’ pajjżi oħra.   


THE CHAIRMAN:  Grazzi.  Xtaqt nagħmel domanda fuq l-ewwel punt li semmejt dwar il-kontroversja li għaddejja bejn id-dinja Musulmana u pajjiżi oħra, speċjalment ta’ l-Ewropa, dwar il-liberta’ ta’ l-espressjoni.  L-Ewropa ġustament tħoss u temmen li wieħed mill-prinċipji fundamentali huwa l-liberta’ ta’ l-espressjoni u għaldaqstant l-Ewropa qiegħda tgħid lil dawn l-estremisti Musulmani li qegħdin jipprotestaw iridu jifhmu li għalina d-dritt tal-liberta’ ta’ l-espressjoni huwa għażiż ħafna.  Forsi hawnhekk se nkun ftit akkademiku imma rrid ngħid li l-ġimgħa l-oħra ġewwa l-Awstrija Ingliż ġie kkundannat tliet snin ħabs minn qorti Awstrijaka għax ċaħad il-holocaust.  Ovvjament aħna lkoll nabborixxu l-ġenoċidju li ġara fit-Tieni Gwera Dinjija u l-holocaust huwa teba’ fuq l-umanita’ kollha.  Li xtaqt nistaqsi huwa jekk qamx il-punt li jekk nemmnu daqstant fil-liberta’ ta’ l-espressjoni allura għandu jkun hemm ukoll id-dritt tal-liberta’ ta’ l-espressjoni ħalli bniedem, anke jekk skorrettement, jiċħad xi ħaġa bħal din?  Hawnhekk qisna qed nidhru mhux kredibbli magħna nfusna għax qed nippriedkaw lill-ħaddieħor id-dritt tal-liberta’ ta’ l-espressjoni waqt li pajjiż Ewropew jikkundanna persuna li esprimiet il-liberta’ ta’ l-espressjoni biex tgħid xi ħaġa li hi tħoss li hija veru pero’ aħna nafu li m’hijiex.  Nixtieq inkun naf jekk dan il-punt qamx u x’inhuma l-veduti tiegħek dwar dan?  
ONOR. TONIO BORG:  Dan ġie diskuss waqt il-pranzu li jkun pranzu taparsi għax waqt li tkun qed tiekol trid issegew u titkellem.  Niftakar li bil-prudenza l-ewwel ħaġa li jien għedt kienet x’fatt ironiku hu li xi nies f’villaġġ minsi minn kulħadd f’nofs in-Niġerja qed imutu għax huma nsara minħabba li xi ħadd f’pajjiż ta’ l-Unjoni Ewropea għoġbu jagħmel dik il-karikatura tal-Profeta Muhammed.  Ara dawn l-insara tan-Niġerja x’għandhom x’jaqsmu ma’ dak li xi ħadd, li probabilment lanqas jemmen f’Alla, fettillu jagħmel fl-Ewropa!  Dan għedtu għax jekk hemm xi ħadd li tilef is-sensitivita’ reliġjuża fl-Ewropa ma jfissirx li ma jeżistux sentimenti reliġjużi barra l-Ewropa.  Dan għedtu b’ċerta prudenza għax imbagħad inti lanqas tista’ tiġġustifika li fuq cartoon, li kien ilu jiċċirkola żmien twil, tibda taħraq il-knejjes.  Aħna nafu x’ġara f’Benghasi, li għal xi raġuni jew oħra ma deherx mill-ewwel fil-gazzetti, fejn ġiet attakkata r-residenza ta’ l-Isqof Magro.  Ara  x’għandu x’jaqsam l-Isqof Magro ma’ dan il-cartoon li sar fid-Danimarka!  
Ħaġa oħra li xtaqt ngħid hija li f’ċerti pajjiżi, inkluż f’Malta, jeżisti r-reat ta’ vilipendju lejn ir-reliġjon u dan mhux lejn ir-reliġjon Kattolika biss imma lejn reliġjonijiet oħra wkoll.  Jekk tfittex fil-Kodiċi Krimianli tagħna ssib artiklu dwar vilipendju għar-reliġjon Kattolika li hija kundannata jidhirli b’massimu ta’ sitt xhur ħabs u fil-konfront ta’ reliġjojnijiet oħra hija kundannata, jidhirli, b’massimu ta’ tlett xhur ħabs.  Dan mhux għax m’għandekx dritt temmen jew ma temminx fir-reliġjon imma jekk għandek kemm il-maġġoranza kif ukoll il-minoranza tal-poplu li temmen f’reliġjon m’għandekx toffendi s-sentimenti ta’ dawk in-nies.  Għandek dritt tikkritika x’ aspetti ta’ dik ir-reliġjon.  Fir-rigward tar-reliġjon Islamika l-cartoon li sar huwa iktar gravi għax fejn ir-reliġjon Kattolika taċċetta r-rappreżentazzjoni ta’ qaddisin u ta’ simboli oħra, ir-reliġjon Islamika dan ma taċċettahx.  Jidhirli li xi ħadd f’bini fl-Amerika kien għamel statwa ta’ Muhammed biex juri li dan kien wieħed mill-ħassieba prinċipali li sawru l-kultura fid-dinja u allura biex jagħmel kumpliment lir-reliġjon Islamika imma ġara li tant saru protesti li din l-istatwa kellha titneħħa.  Ġurnata qabel ma nqala’ l-inkwiet f’Benghasi b’kumbinazzjoni jien kont il-Libja fejn iltqajt ma’ l-ex-prim minsitru u ministru tal-kultura Libjan li kien sponsorja l-film “The Message” u dan qalli li fil-film ma kienux ġabu l-wiċċ ta’ Muhammed aħseb u ara li tagħmel cartoon dwaru.  Aħna stat lajk li jrid jirrispetta wkoll is-sentimenti ta’ nies ta’ reliġjonijiet oħra aktar u aktar f’sitwazzjoni fejn għandek min qed jipprova jisfrutta s-sentimenti reliġjużi għal skop politku.  Fil-fatt hawn min qed jgħid li l-gwerra kontra t-terroriżmu fil-fatt hija gwerra reliġjuża u allura jekk nagħmlu dawn l-affarijiet inkunu qed ngħinu lil dawn l-estremisti.  
Jien ħadt gost ħafna li fil-joint statement ta’ Kofi Annan, Javier Solana u s-Segretarju tal-Konferenza Islamika filwaqt li hemm kundanna għal dawn l-attakki bla sens li fihom mietu ħafna nies hemm ukoll appell biex noqogħdu attenti ħalli filwaqt li l-media nużawha b’mod demokratiku għandu jkun hemm limiti  għal x’wieħed jista’ jgħid.  Dan għaliex altru li nikkritikak u inti tieħu għalik għax touchy iżżejjed u altru li nagħmel ċerti affarijiet li bihom inkun qed ninsulenta s-sentimenti tar-reliġjon li inti tħaddan.  Mhux qed ngħid li kulħadd esprima din ix-xewqa imma fil-Kunsill tal-Minsitri kien hemm min esprima din ix-xewqa li hija bbażata fuq l-istqarrija ta’ Javier Solana li huwa s-Segretarju Ġenerali ta’ l-Unjoni Ewropea.  
THE CHAIRMAN:  L-Onor. Clyde Puli.  
ONOR. CLYDE PULI:  Rigward il-kwestjoni tar-reġistrazzjoni tal-mobile phone calls u komunikazzjonijiet oħra, din hija miżura għal persuni suspettati fuq terroriżmu biss jew għal kulħadd?  Kif se tintuża d-data miġbura?  X’rispett se jkun hemm għal privacy ta’ persuni li ma jkunux suspettati?  
ONOR. TONIO BORG:  F’dan ir-rigward kulħadd għandu l-liġijiet tiegħu u hawn Malta aħna segwejna l-mudell Ingliż li s’issa għadu ma ġiex attakkat b’suċċess.  Fis-sistema tagħna l-interċettazzjonijiet iridu jsiru bilfors b’awtorizzazzjoni ministerjali u wara l-fatt hemm il-kontroll mill-kummissjunarju.  Fil-liġi tagħna hemm bżonn ta’ tliet affarijiet sabiex wieħed jista’ juża l-poteri speċjali li huma (i) li jrid ikun reat serju, (ii) li din tkun kwestjoni ta’ last resort u mhux tirrikorri għaliha ma’ l-ewwel chance u (iii) li għandu jkollok salvagwardji biex l-inforamzzjoni li m’għandhiex taqsam mar-reati tiġi distrutta għax meta tkun qed tagħmel interċettazzjoni l-probabilita’ hija li se tinterċetta kollox għax ma tistax tinterċetta l-affarijiet kriminali biss u allura jrid ikollok arranġamenti ħalli tintuża biss dik l-informazzjoni li għandha x’taqsam mar-reati.  F’pajjiżi oħrajn għandek an added safeguard li l-warrant joħorġu mħallef .  
ONOR. CLYDE PULI:  Jiġifieri issa se nitkellmu fuq harmonisation?
ONOR. TONIO BORG:  Il-kumpannija ma tkunx taf min hu kriminal u min le u allura l-kumpannija trid iżżomm id-data kollha biex imbaħgad bil-liġijiet restrittivi li jeżistu f’kull pajjiż l-aċċess għal dik l-informazzjoni jkun biss għal skopijiet partikoalri.
 ONOR. CLYDE PULI:  X’safeguards hemm biex ma jsirux abbużi?  
ONOR. TONIO BORG:  L-importanti huwa li l-kumpannija ma tistax ħassar dik l-informazzjoni nklużi l-missed calls li huma imporanti ħafna.  Per eżempju, jiena nista’ ninqabad bin-numru ta’ lil min kont ċempilt wara li splodiet bomba fl-underground ta’ Londra.
THE CHAIRMAN:  Dwar ir-resettlement nixtieq ngħid li grazzi għall-isforzi tiegħek u tal-Ministeru ta’ l-Affarijiet Barranin hemm mill-inqas żewġ pajjiżi li aċċettaw jieħdu numru ta’ refuġjati minn pajjiżna.  Kien hemm xi żviluppi f’dan ir-rigward?

 Dwar il-konferenza internazzjonali fuq l-immigrazzjoni nafu li Malta kienet minn ta’ l-ewwel li pproponiet li din issir bil-parteċipazzjoni tal-pajjiżi ta’ l-Afrika ta’ Fuq.  Kien hemm xi żviluppi dwar dan?  
ONOR. TONIO BORG:  Għall-aħħar domanda li għamilt nixtieq ngħid li ftit qabel ma nqala’ dan l-inkwiet jien mort żjara fil-Libja meta sfortunatament irriżenja l-ministru ta’ l-intern li kien ilu hemmhekk xi sena u nofs.  Minkejja dan xorta qbilna fuq ċerti affarijiet bħal, per eżempju, koperazzjoni bejn il-pulizija rispettivi u fuq il-ħtieġa li laqgħat ministerjali għandhom isiru fuq bażi regolari  u mhux biss meta tinqala’ xi problema.  Ġie deċiż ukoll li Malta tieħu l-inizjattiva biex tlaqqa’ lill-ministri ta’ l-intern ta’ Malta, l-Libya u l-Italja u li tiġi mistiedna l-Kummissjoni Ewropea minħabba l-problema ta’ l-immigrazzjoni.  Malta bi ħsiebha tieħu din l-inizjattiva hekk kif inkunu nafu x’inhi s-sitwazzjoni fil-Ministeru ta’ l-Intern Libjan.

Il-Libja tixtieq ukoll li l-proċess tal-Five plus Five tal-ministri ta’ l-intern jiġi estiż għall-Greċja u għall-Eġittu.  Il-probabbilta’ hija li l-Libja se tqajjem din il-kwestjoni fil-meeting li jmiss tal-ministri ta’ l-intern tal-five plus five li se jsir f’Nizza fil-15 ta’ Mejju 2006 u aħna qed nagħtu s-support tagħna għal din il-proposta.  
Fuq ir-resettlement nista’ ngħid li hemm kuntatti ma’ pajjiżi oħrajn fl-Unjoni Ewropea u wħud minnhom diġa’ taw sinjali pożittivi pero’ dwar dan nixtieq nieqaf hawn għax f’dawn l-affarijiet ma tistax tgħid x’se jiġri.   Li hu żgur huwa li ma’ l-Olanda żdiedu wkoll il-Ġermanja u l-iStati Uniti ta’ l-Amerika.  L-iskop tagħna, forsi with some tongue in cheek, huwa li din ma tkunx avveniment ta’ darba imma jkun avveniment annwali għax bil-ftit il-ftit timtela’ l-ġarra.  Ma ninsewx li hija ħaġa storika li membru ta’ l-Unjoni Ewropea jieħu refuġjati ta’ membru ieħor ta’ l-Unjoni Ewropea.  Kien hemm sinjali pożittivi minn pajjiżi oħrajn u aħna nisperaw li nkunu nistgħu naslu f’arranġament simili ta’ dawk li għamilna mal-Ġermanja.  Fil-fatt, xi xahar ilu ġiet delegazzjoni mill-Ministeru ta’ l-Immigrazzjoni Ġermaniż biex tara kif se taħdem is-sistema tar-resettlement.  
THE CHAIRMAN:  Nirringrazzja lill-Viċi Prim Ministru.  
Fit-8.00 p.m. il-Kumitat aġġorna għal data oħra.  

